
Іс №2-5847/2-2015
ШЕШІМ

Қазақстан Республикасы атынан

         04 қараша 2015 жыл
                                                                 Ақтау қаласы

Маңғыстау облысы Ақтау қаласының №2 соты құрамында төрағалық етуші судья Д.Кеншимова,  хатшылықта  Г.Абдраймова отырып, бөлім прокуроры Б.Ходжаевтың, талапкер Б.Қуанбайұлының, жауапкер өкілі К.Дуйсенгалиевтің (сенімхат негізінде), жауапкер өкілдері Б.Усенгалиевтің, Қ.Нұрымғалинаның (сенімхат негізінде) қатысуларымен, ашық сот отырысында №3 сот залында, дыбыс-бейнежазба құралын қолданып, талапкер Қуанбайұлы Бегалының жауапкерлер «Маңғыстау мемлекеттік мүлік және жекешелендіру департаменті» мемлекеттік мекемесіне, «Қаражанбасмұнай» акционерлік қоғамына келтірген жекешелендіруге байланысты акцияларын есептетіп алып беру туралы азаматтық ісін қарап,

АНЫҚТАҒАНЫ:

Б.Қуанбайұлы сотқа берген талап арызында, 10.06.1993 жылы «Қаражанбасмұнай» акционерлік қоғамына тоқ жүйесі цехына қойма меңгерушісі болып орналасқан. 19.12.1993 жылғы №141 санды Маңғыстау мемлекеттік мүлік жөніндегі территориялық комитеті алқасының қаулысымен бекітілген «Қаражанбас Термнефть» тәжірибелік-эксперименттік мұнай газ өндіру басқармасын мемлекет негізінен шығару және жекешелендіру жөнінде шешім қабылдап, жекешелендіру жоспары бекітілді, сондай-ақ осы комитет арқылы «Қаражанбасмұнай» акционерлік қоғамы болды. Ал, талапкер сол жылы аталған мекемеде жұмыс жасағанын, алайда оған акция берілмеген, сондықтан жауапкерлерді өзіне тиесілі акцияларын есептетіп алып беруді сұраған.
Сот отырысында талапкер Б.Қуанбайұлы, талап арызда көрсетілген мән-жайларды толығымен қуаттады.
Жауапкер «Маңғыстау мемлекеттік мүлік және жекешелендіру департаменті» мемлекеттік мекемесінің өкілі К.Дуйсенгалиев сотта, талапкердің талап арызын мойындамайтынын, еңбек ұжымына тиесілі акцияларды таратуды, аты-жөндері көрсетілген тізімі еңбек ұжымының жалпы жиналысында акционерлік қоғамның өзі жүзеге асырады, ал «Маңғыстау мемлекеттік мүлік және жекешелендіру департаменті» мемлекеттік мекемесінің құзыретіне бекітілген тізімді тексеру ғана кіреді, сондықтан талапкердің талап арызын қанағаттандырудан бас тартуды сұрап жауап берді.
Жауапкер «Қаражанбасмұнай» акционерлік қоғамының өкілдері Б.Усенгалиев, Қ.Нұрымғалина сотта, талапкердің талап арызын мойындамайтындарын, талапкерге акционерлік қоғамның акциялары тиесілі емес екенін, сонымен қатар талап қою мерзімінің өтуіне байланысты талап арызды қанағаттандырудан бас тартуды сұрап жауап берді.

Сот, тараптардың түсініктемесін, бөлім прокурорының талап қанағаттандырудан бас тартуға жатады деген қорытынысын тыңдап, іс құжаттарын зерттеп, талапкер Б.Қуанбайұлының жауапкерлер «Маңғыстау мемлекеттік мүлік және жекешелендіру департаменті» мемлекеттік мекемесіне, «Қаражанбасмұнай» акционерлік қоғамына келтірген жекешелендіруге байланысты акцияларын есептетіп алып беру туралы талап арызы бойынша келесі тұжырымға келеді.

ҚР АІЖК-нің 219-бабының 2-бөлігінде, сот істі талапкер мәлімдеген талап қоюлардың шегінде шешеді.
Сотта анықталғандай, 10.06.1993 жылы талапкер «Қаражанбасмұнай» акционерлік қоғамына тоқ жүйесі цехына қойма меңгерушісі болып орналасқан, 01.01.2012 жылы жасына байланысты зейнеткерлікке шыққан, аталған аралықта талапкер Қоғамда жұмыс жасаған.
1993 жылғы 23 сәуірдегі Министрлер кабинетінің №328 қаулысымен бекітілген  мемлекеттік кәсіпорындарды ашық үлгідегі акционерлік қоғамдар етіп қайта құру туралы Ережеге сәйкес мемлекеттiк кәсiпорындардың, өндiрiстiк және ғылыми-өндiрiстiк бiрлестiктердiң бәрi, олардың концерндер, одақтар, ассоциациялар, аумақтық, қалааралық және өзге де бiрлестiктер, кәсiпорындар (бұдан әрi - кәсiпорындар) құрамына кiретiнiне-кiрмейтiнiне қарамастан, сондай-ақ жарғылық капиталының 50 проценттен астамы мемлекеттiң меншiгiнде болып отырған жабық үлгiдегi акционерлiк қоғамдар ашық үлгiдегi акционерлiк қоғамдар (бұдан әрi - акционерлiк қоғамдар) болып қайта құрылуға тиiс. Содан әрбір кәсіпорында, бірлестікте  жұмыс істейтін жекешелендіру жөніндегі жұмыс комиссиялары құрылады.
19.12.1993 жылғы №141 санды Маңғыстау мемлекеттік мүлік жөніндегі территориялық комитеті алқасының қаулысында Қазақстан Республикасының мемлекеттік мүлік жөніндегі мемлекеттік комитетінің 08.10.1993 жылғы №3/58 санды «Мұнайгаз» компаниясын құру» туралы Қаулысына сай, акционерлік қоғамның акциялары келесідей бөлінген: 4,57% акция (артықшылықты) еңбек ұжымына өтеусіз, 95,43% «Мұнайгаз» Мемлекеттік холдинг компаниясына берілген. 
Жоғарыда аталған Ереженің 13-бөлігінде акционерленетiн кәсiпорны еңбек ұжымының қызметкерлерi акционерлiк қоғам акцияларының 10 процентке дейiнiн тегiн алуға құқылы, бiрақ олардың жалпы сомасы кәсiпорынның бiр қызметкерiне шаққанда, қайта құрылатын кәсiпорында жұмыс iстейтiндердiң санына көбейткенде он екi орташа айлық жалақы мөлшерiнен аспауға тиiс. Бұлардың бәрi артықшылықты акциялар.
Акционерлiк қоғам тiркелген соң 15 күн iшiнде еңбек ұжымы өзiнiң жалпы жиналысында қызметкерлердiң және Мемлекет иелiгiнен алу мен жекешелендiру туралы Заң соларға теңестiрген өзге де адамдардың аталымды тiзiмiн бекiтiп, олардың әрқайсысына берiлетiн акциялардың санын көрсете отырып мемлекеттiк мүлiктi басқару жөнiндегi аумақтық комитетке беруге мiндеттi. 
      
Аумақтық комитет алған тiзiмдер тексерiлгеннен кейiн оларда аталған адамдарды акционерлердiң тiзiмiне қосу үшiн акционерлiк қоғамның атқарушы органдарына берiледi деп көрсетілген.
Бұдан әрі, 18.10.1993 жылы «Қаражанбасмұнай» акционерлік қоғамының еңбек ұжымының арасында акцияларын бөлу Ережесі бекітілген, «Қаражанбастермнефть» тәжірибе-эксперименталдық мұнай-газ өндіру басқармасының жұмысшыларына арналған акциялар пакетін бөлу келесі факторларды, яғни 01.10.1993 жыл жағдайына әрбір жұмысшының жалақысы тарифін, аталған кәсіпорында 01.10.1993 жыл кезеңіндегі еңбек өтілін ескере отырып жүзеге асырған. Осылайша, акциялар еңбек ұжымында кәсіпорынның жалақысының жалпы қорындағы жұмысшының еңбек өтілінің коэффициентіне түзету енгізіліп үлестік салмағына сай бөлінген.
Кестеге сай өтілдік коэффициенттері өтеусіз бөлінуге арналған акциялар пакеті, бұл жерде 01.10.1993 жылға егер жұмысшының еңбек стажы бір жылға жетпесе коэфициенті ноль деп көрсетілген, ал талапкер аталған күнде алты айға жуық жұмыс жасаған, яғни талапкерге мекеменің акциясы тиесілі емес.

Бұдан басқа, 1993 жылғы 23 сәуірдегі Министрлер кабинетінің №328 қаулысымен бекітілген  мемлекеттік кәсіпорындарды ашық үлгідегі акционерлік қоғамдар етіп қайта құру туралы Ережесінің 37, 38-бөліктерінде комиссия мемлекеттiк мүлiктi басқару жөнiндегi аумақтық комитетке берiлетiн құжаттардың дұрыс әзiрленуi және өзi пайдаланатын деректердiң дұрыстығы үшiн жауапты болады. Комиссия өз қызметiн акционерлiк қоғам тiркелгеннен кейiн тоқтатады.
«Қаражанбасмұнай» акционерлік қоғамының жарғысының 1-бабының 1.3 бөлігінде Қоғам бастапқыда 1994 жылғы 16 ақпанында 23514 тіркеу нөмірімен тіркелген, және одан кейін 1995 жылғы 15 мамырында деп көрсетілген, яғни комиссия өз жұмысын 1994-1995 жыл аралығында тоқтатқан.
Жауапкер «Қаражанбасмұнай» акционерлік қоғамы талапкер Б.Қуанбайұлы сотқа талап қою мерзімін өткізіп алғанына байланысты талап қою мерзімін қолдануды сұраған өтініші бойынша келесі тұжырымға келеді.
ҚР АК-нің 178-бабында талап қоюдың жалпы мерзімі үш жыл болып белгіленеді.

Соттың пікірі бойынша, талапкер талап қою мерзімі шегінде акцияларды бөлу және тізімді бекіту туралы мәселе қаралған «Қаражанбасмұнай» ААҚ-ның жұмысшыларының жалпы жиналысының хаттамасына және мемлекеттік мүлік және жекешелендіру жөніндегі аумақтық Комитетінің немесе Комиссиясының әрекетіне шағымдануына мүмкіндігі болған, ал бүгінгі күнде ол мерзімді өткізіп алған.  
Сотта анықталғандай, талапкерге Қоғамның акциясы жұмысшыларға берілгені туралы 2010 жылы белгілі болған, сол уақыттан бері өзінің құқықтары бұзылғаны туралы белгілі болған.

Сонымен бірге, 1993 жылы 4,5% акция еңбек ұжымының жұмысшылары мен осы кәсіпорынның зейнетке шыққан жұмысшыларына жоғарыда аталған Ереженің талабына сай берілген, яғни бүгінгі таңда акциялар жұмысшылардың меншігінде, ал кәсіпорынның акционерлік қоғам болуына 20 жылдан астам уақыт өткен.
«Бағалы қағаздардың бірыңғай тіркеушісі» акционерлік қоғамының сұранысқа берген жауабы бойынша  талапкер 1997-2012 жылдар аралығында «Қаражанбасмұнай» акционерлік қоғамының акционер тізілімінде тіркелмегені және 1997 жылдан ерте кезеңдегі Эмитенттің акционерлері туралы ақпарат жоқ деп берілген.

Бұдан басқа, тараптар сотқа жұмысшыларға берілген акциялар туралы       1993 жылғы хаттаманы ұсынған жоқ, аталған хаттаманың сақталмауына байланысты.
ҚР АІЖК-нің 65, 66-баптары бойынша әр тарап өзінің талаптарының және қарсылықтарының негізі ретінде сілтеме жасайтын мән-жайларды дәлелдеуі тиіс. Дәлелдемелерді тараптар мен іске қатысушы басқа да тұлғалар береді.

 ҚР АК-нің 179-бабының 3-бөлігінде талап қойғанға дейін талап қою мерзімінің өтіп кетуі соттың талаптан бас тарту туралы шешім шығаруына негіз болады.
Істің мұндай тұрғысында, сот талапкердің  талабы қанағаттандырудан бас тартуға жатады деп табады.

          Айтылғандардың негізінде және ҚР АІЖК-нің 217-221-баптарын басшылыққа алып, 

ШЕШІМ ЕТТІ:

Талапкер Қуанбайұлы Бегалының жауапкерлер «Маңғыстау мемлекеттік мүлік және жекешелендіру департаменті» мемлекеттік мекемесіне, «Қаражанбасмұнай» акционерлік қоғамына келтірген жекешелендіруге байланысты акцияларын есептетіп алып беру туралы талабы қанағаттандырудан бас тартылсын.


Шешімге наразы болған тарап шешім көшірмесін алған күннен бастап, АІЖК-нің 334, 335 баптарына сай, он бес күн ішінде Маңғыстау облыстық сотының апелляциялық сот алқасына Ақтау қаласының №2 соты арқылы апелляциялық тәртіппен шағым келтіруге құқылы.
Төрағалық етуші

Судья:                    

 
                                                       Д.Кеншимова

Көшірмесі дұрыс.
Судья:                 




                                             Д.Кеншимова

Анықтама: 

Шешім заңды күшіне енген жоқ.

Судья:                                      




                         Д.Кеншимова

Шешім көшірмесі 06 қараша 2015 жылы берілді.

Шешім заңды күшіне «_____» _______________2015 жылы енді.

Судья:                                       




                         Д.Кеншимова 
